
რეზონანსი

"კვირიკაშვილის გარშემო თუ გაგრძელდება კორუფციული სკანდალები, იმუშავებს პრინციპი - წვეთმა ქვა გახეთქა" / ხათუნა ლაგაზიძე მიიჩნევს, რომ "ქართულ ოცნებას" არ ჰყავს პოლიტიკური ლიდერები (რეზონანსი)

ავტ. თიკო ოსმანოვა

ინტერვიუ ხათუნა ლაგაზიძესთან. 

 პოლიტოლოგი ხათუნა ლაგაზიძე გამოცემასთან ინტერვიუში 2017 წელს მომხდარ პოლიტიკურ მოვლენებს აჯამებს. მისი თქმით, ადგილობრივი არჩევნები იყო დიაგნოზი, ერთი მხრივ, ხელისუფლების, მეორე მხრივ, ოპოზიციის და, უფრო ფართოდ, საზოგადოების. - მან აჩვენა, რამდენად დაქსაქსულია ოპოზიციური სპექტრი და ისიც, რომ აღარ აქვთ რესურსი, ქვეყანაში რეალურად შეცვალონ ვითარება. 
მისივე შეფასებით, ჩატარდა ძალიან მნიშვნელოვანი ანტიტერორისტული ოპერაცია, რომელმაც აჩვენა, რომ საქართველომ მაქსიმუმი უნდა გააკეთოს ვალდებულების შესასრულებლად, რომელიც აღებული აქვს ანტიტერორისტული კოალიციის ფარგლებში. 

ლაგაზიძის პროგნოზით, 2017 წელს ახალი ტენდენცია გამოიკვეთა და ის 2018 წელსაც გაგრძელდება  - ბიზნეს ინტერესებით გაერთიანებული ჯგუფების დაპირისპირება ქართულ პოლიტიკურ ველზე. მისივე განმარტებით, ახალი ფრაქციების შექმნის მიმართულებით რაც პარლამენტში ხდება, ბიზნეს ჯგუფების ინტერესების დაპირისპირების გამოძახილია. მისი თქმით, ფრაქციების შექმნას შიდა დაპირისპირებას ვერ დაარქმევს. რადგან  "ქართულ ოცნებას" არ ჰყავს პოლიტიკური ლიდერები. 
რესპონდენტი პრემიერ-მინისტრის მისამართით გაჟღერებულ ბრალდებებსაც იხსენებს და აღნიშნავს: „თუ გაგრძელდა მის გარშემო კორუფციული სკანდალები ტენდერებთან დაკავშირებით, რა თქმა უნდა, იმუშავებს პრინციპი - წვეთმა ქვა გახეთქა. დღეს რაც ხდება კვირიკაშვილის გარშემო, შეიძლება ამ ბიზნეს ჯგუფების შერკინების კონტექსტში განვიხილოთ. რადგან, თეორიულად, იგი განიხილება პრეზიდენტობის ერთ-ერთ კანდიდატად, ან ვინმე მისი გუნდიდან.“ 
ლაგაზიძე დასძენს, რომ მიმდინარე ხმაურიანი პროცესები ემსახურება იმას, რომ პრეზიდენტის პოსტზე კვირიკაშვილის კანდიდატურის წამოყენების  შანსი ან შემცირდეს ან საერთოდ გაქრეს.
გზა, რომლითაც, შესაძლოა, ჩატაევი საქართველოში გადმოსულიყო / არის თუ არა დაცული საქართველოს საზღვრები (რეზონანსი)

ავტ. ეკატერინე ბასილაია

გამოცემა ციტირებს შს მინისტრის, გიორგი გახარიას განცხადებას, რომლის მიხედვით, საქართველოში საზღვრების დაცვის კუთხით არსებული რეალობა კრიტიკულად დაბალ დონეზეა.
უსაფრთხოების საკითხებში ექსპერტი ვახტანგ მაისაია ამბობს, რომ ეროვნული უსაფრთხოების გარემოს ყველა მიმართულება მოწყვლადია და ამ დროს საზღვრის დაცვა კრიტიკულ დონეზეა დასული - მთიანი სისტემა აბსოლუტურად დაუცველია, ზღვაზე ანალოგიური სიტუაციაა და ახლა აღმოჩნდა, რომ მწვანე დერეფნებიც დაუცველია. მისივე შეფასებით, სახელმწიფო საზღვრის დაცვა ნომერ პირველი გამოწვევაა.

ბრიგადის გენერალი ამირან სალუქვაძის თქმით, საზღვრის დაცვის პრობლემა ყოველთვის იდგა და ალბათ კიდევ დიდხანს იქნება, განსაკუთრებით, მთაგორიან რეგიონში. ის ამბობს, რომ 100%-ით ვერც ერთი ქვეყანა ვერ ახერხებს საზღვრის დაცვას, თუმცა საკმაოდ მაღალი ეფექტიანობით ამ მიზნის მიღწევა შესაძლებელია, მათ შორის საქართველოშიც. იგი ამ სფეროში უპირველეს გამოწვევად მესაზღვრეების უმძიმეს პირობებს ასახელებს.
გახარიას რეფორმების ტალღა (რეზონანსი)

ავტ. ნინი საყვარელიძე

სტატიაში საუბარია შს მინისტრი გიორგი გახარიას მიერ პარლამენტში დეპუტატების წინაშე მისი უწყების სამომქმედო გეგმის წარდგენაზე. მან ისაუბრა ისეთ გამოწვევებზე, როგორიცაა ორგანიზებულ დანაშაულთან ბრძოლა, უსაფრთხოების გარანტიები, საზღვრის მონიტორინგი, ადამიანის უფლებების დაცვაზე ზრუნვა და სხვ. 

მინისტრის მიერ დაანონსებული რეფორმები დადებითად შეაფასა პოლიტოლოგმა ვაკა გორგილაძემ. მისი შეფასებით, გახარიამ აქცენტები სწორად დასვა, საფრთხეები ძალიან ზუსტად და რაციონალურად არის იდენტიფიცირებული და ამ თვალსაზრისით მინისტრის ხედვა მისასალმებელია. 
მინისტრის გამოსვლას დადებითად აფასებს ექსპერტი ზაალ ანჯაფარიძეც. მისი განცხადებით, გახარიამ ბევრი საინტერესო იდეა გაახმაურა, თუმცა, ახლა მთავარია, მათი განხორციელება დაიწყოს.
დიდ ევროპულ კომპანიებს საქართველოსადმი ინტერესი უქრებათ / "სჯობს 1-მილირდიანი ინვესტიცია, ვიდრე 50-მილიონიანი, თუმცა ჩვენთვის ეს უფრო რეალურია" (რეზონანსი)

ავტ. მარი ჩიტაია

სტატიის ავტორი წერს, მასშტაბური კაპიტალის მოზიდვის ნაცვლად, დიდი კომპანიები ქართულ ბაზარს ტოვებენ. 1 წლის წინ საბანკო სექტორს უზარმაზარი ფრანგული გიგანტი "სოსიეტე ჟენერალი" გამოაკლდა, ახლა საკომუნიკაციო ბაზარს შვედური "ტელიასონერა" ტოვებს. 
ჟურნალისტი წერს: „აშკარაა, რომ მსხვილ ევროპულ კომპანიებს საქართველოსადმი ინტერესი უქრებათ.   მსხვილი გიგანტებიდან ლამის ერთადერთი კომპანია "ჯორჯიან ამერიქენ ელოიზი" არის დარჩენილი და რატომღაც ხელისუფლება მასაც პრობლემას უქმნის ბიზნესისადმი არაჯანსაღი დამოკიდებულებით.“ 

ქართველი სპეციალისტების შეფასებით, მიზეზი, რის გამოც მსხვილი მოთამაშეები საქართველოს ტოვებენ, ბაზრის ოლიგოპოლიაა, რასაც ქვეყნის ხელისუფლება ჯერჯერობით ვერ უმკლავდება. ამასთან, ქვეყანა მსხვილი კაპიტალის მისაღებად არ არის მზად და არც ოდესმე იყო, რადგან ინვესტორებისთვის არასახარბიელო ბიზნეს გარემოა როგორც სამუშაო რესურსით, ასევე უსაფრთხოების თვალსაზრისითაც.
ანალიტიკოსი გიორგი ღაღანიძე ფიქრობს, რომ ასეთ შემთხვევაში ორიენტირი საქართველოსთვის მცირე და საშუალო დონის ინვესტიციები უნდა იყოს. 
აკადემიკოსი ავთო სილაგაძე განმარტავს, რომ მდგომარეობის გამოსწორება მთავრობამ ოლიგოპოლიის მოგვარებით უნდა სცადოს და ბაზრის დივერსიფიკაციას შეუწყოს ხელი.  ის დასძენს, რომ მთავრობა უნდა დაეხმაროს ახალ მოთამაშეებს ბაზარზე შემოსვლაში, რათა მათ არსებულ კომპანიებს კონკურენცია გაუწიონ.

8 წელიწადში შიდა ვალის მოცულობა 200%-ით გაიზარდა / "მთავრობას სესხის აღება უხარია იმიტომ, რომ ის მისი დასახარჯია და არა გასასტუმრებელი" (რეზონანსი)

ავტ. თამუნა მუკბანიანი

სტატიის თანახმად, საქართველოს საშინაო ვალი წლიდან წლამდე დიდი სისწრაფით იზრდება. ბოლო 11 თვის განმავლობაში სახელმწიფოს შიდა ვალდებულებები 300 მილიონზე მეტით გაიზარდა, ხოლო ახალი ხელისუფლების პირობებში - 1,6 მლრდ ლარით. სტატიის ავტორის შეფასებით, ეს არის მკვეთრად ნეგატიური მოვლენა, რადგან ხელისუფლებას თანხა არ ყოფნის და, ხარჯის შემცირების ნაცვლად, დამატებით ვალს იღებს.
ეკონომიკის ექსპერტი პაატა შეშელიძე მიიჩნევს, რომ მთავრობის მიერ სესხის აღება, სინამდვილეში, ნიშნავს დღევანდელი პრობლემების მოგვარების მომავალ თაობაზე დაკისრებას. მისი მოსაზრებით, თუ ქვეყანას საკმარისი შემოსავალი არა აქვს, ხარჯი უნდა შეამციროს და ვალი აღარ აიღოს. მით უმეტეს, ეს თანხა აკლდება ბიზნეს სექტორს და ხელს უშლის მის განვითარებას.

ეკონომიკის მეცნიერებათა დოქტორი ვახტანგ ჭარაია ყურადღებას ამახვილებს საშინაო ვალის აღების სიმარტივეზე. მისი თქმით, თუკი საგარეო ვალდებულებების დროს აუცილებელია სახარჯო გეგმის წარდგენა, საშინაო ვალს ეს არ ახასიათებს და ამაში თავისუფლია ხელისუფლება.
„ალბათ ესეც არის განმაპირობებელი, რომ ხელისუფლება ძვირ ფულს ამჯობინებს, რომელიც ეკონომიკურად ნაკლებად მიმზიდველია. თავისთავად ვალის აღება არ არის უარყოფითი პროცესი, როცა ის ეკონომიკის წინსვლას ხმარდება, მაგრამ ამ ეტაპზე ამას ვერ ვიტყვით“ - ამბობს რესპონდენტი. 

"ლიტვასა და საქართველოს შორის ძლიერი სულიერი კავშირია" / ლიტვის კულტურის მინისტრი ორ ქვეყანას შორის კულტურული თანამშრომლობის მნიშვნელობაზე და ევროპულ გამოცდილებაზე (რეზონანსი)

ავტ. აკაკი გვიმრაძე

ლიტვის კულტურის მინისტრმა ლიანა რუოკიტე-ჯონსონმა გამოცემასთან ინტერვიუში საქართველო-ლიტვას შორის კულტურული თანამშრომლობის, ევროპული გამოცდილების გაზიარებისა და სხვა მნიშვნელოვანი საკითხების შესახებ ისაუბრა. მან  2018 წლისთვის დასახულ მთავარი გეგმებსა და ამოცანებზეც გააკეთა განმარტებები. 
ახალი თაობა

გიორგი კვირიკაშვილმა ნიკა მელიას სახალხოდ აგინა (ახალი თაობა)
ავტ. შორენა მარსაგიშვილი

სტატიის ავტორი წერს, რომ „ნაციონალებმა“ ყოველთვის მშვიდი და გაწონასწორებული პრემიერ-მინისტრის წყობილებიდან გამოყვანა შეძლეს, რის გამოც გიორგი კვირიკაშვილმა ნიკა მელიას უცენზურო სიტყვებით მიმართა. აქვე ნათქვამია, რომ მისი ასეთი რეაქცია ყველასთვის მოულოდნელი აღმოჩნდა და მთავრობის წევრებიც გაოგნებულები შეჰყურებდნენ უჩვეულოდ აღელვებულ პრემიერს. 
გამოცემა ციტირებს გიორგი კვირიკაშვილისა და ნიკა მელიას კომენტარებს, რომლებიც მათ ინციდენტის შემდეგ გააკეთეს.
„ახლა პარლამენტში გამოაჩინეს კვირიკაშვილის წინააღმდეგ ბიჭებმა კიჭები“ (ახალი თაობა)

ავტ. შორენა მარსაგიშვილი

ინტერვიუ გიგლა ბარამიძესთან.
"დემოკრატიული მოძრაობის" გენერალური მდივანი გიგლა ბარამიძე გამოცემასთან ინტერვიუში აცხადებს, რომ პრემიერ-მინისტრ გიორგი კვირიკაშვილს ძირს უთხრიან და ამით ეკონომიკის მინისტრი დიმიტრი ქუმსიშვილია დაკავებული. მისივე ინფორმაციით, გაზფხულზე კვირიკაშვილი გადადგება და საპრეზიდენტო არჩევნების კამპანიას ახალი პრემიერი გიორგი გახარია ჩაატარებს. 
ბარამიძე ამბობს, რომ „ქართულ ოცნებაში“ ახალი ფრაქციების შექმნა პირდაპირი გამოძახილია გიორგი კვირიკაშვილისა და გიორგი გაჩეჩილაძის დაპირისპირების, პრემიერის გადადგომის მოახლოება გარკვეულმა ძალებმა იგრძნეს და მასზე შეტევა მიიტანეს. მისი თქმით, საპარლამენტო უმრავლესობის ფრაქციები  კვირკაშვილის დაშანტაჟებით დაკავდებიან და აიძულებენ მას, კონკრეტულ გადაწყვეტილებებს მხარი დაუჭიროს. 
ბარამიძე ამბობს, რომ უმრავლესობის დიდი ნაწილი პარლამენტში ნაცნობობით არის მოხვედრილი და დღემდე ცენტრალური და რეგიონული ხელისუფლება ერთმანეთის ნათესავებითაა დაკომპლექტებული. 

რაც შეეხება მიხეილ სააკაშვილთან დაკავშირებულ მოვლენებს, პოლიტიკოსი ამბობს, რომ ხელისუფლება ყველაფერს აკეთებს, რათა მისი საქართველოში ექსტრადირება არ მოხდეს, თუმცა, თუ ის მაინც აღმოჩნდება საქართველოში, ბიძინა ივანიშვილი მასთან საერთო ენას გამონახავს და ფულის შეთავაზებით შეთანხმებასაც მიაღწევს.
ხათუნა ხოფერია: „კვირიკაშვილს ასე უბრალოდ ვერავინ გადააყენებს“ (ახალი თაობა)

ავტ. ნონა ცაბაძე

ყოფილი პარლამენტარი ხათუნა ხოფერია საპარლამენტო უმრავლესობაში მიმდინარე პროცესებს აფასებს. მისი თქმით, ფრაქციების შექმნის ინიციატივა მისასალმებელია და კარგია, რომ ეს მოხდა დროულად, ხელოვნური შეფერხების გარეშე. მისი განმარტებით, გუნდში არის ჯგუფი, რომელიც უხერხულ მდგომარეობაში აღმოჩნდა, რადგან უმრავლესობის მართვა იყო მათ ხელში და ვერ შეძლეს იმის გაკეთება, რაც სურდათ. 
„მე არ ვფიქრობ, რომ ეს ყველაფერი არის პრემიერის და მისი მეგობრების დაპირისპირებიდან გამომდინარე. ამას დაპირისპირებასაც კი ვერ დავარქმევ.“ - ამბობს რესპონდენტი და აქვე აღნიშნავს, რომ მას არ რჩება შთაბეჭდილება, რომ ამ პროცესებში რაიმე მონაწილეობას იღებს ბიძინა ივანიშვილი. მისივე განმარტებით, არსებული პოლიტიკური ვითარება არის მის მიერ შექმნილი და სრულიად ბუნებრივია, თუკი მას რაიმე რჩევას დაეკითხებიან. 
ხოფერია ამბობს, რომ გიორგი კვირიკაშვილი არ არის ცუდი პრემიერ-მინისტრი და მის ხელში ძალიან მნიშვნელოვანი საქმეები გაკეთდა, ამიტომ, მას არაფერი სჭირს დასატუქსი, მით უფრო, თანამდებობიდან ჩამოსაშორებელი. რესპონდენტის შეფასებით, კვირიკაშვილი არის საკმაოდ ზომიერი, არაკორუმპირებული, არა ზედმეტად ამბიციური და გაწონასწორებული პოლიტიკოსი. 
„ქართული ოცნების“ საპრეზიდენტო კანდიდატი კვირიკაშვილი იქნება“ (ახალი თაობა)

ავტ. ნათია ხურცილავა

პოლიტოლოგი თორნიკე შარაშენიძე ქვეყანაში მიმდინარე მოვლენებს აფასებს. მისი თქმით, მმართველ გუნდში ვერავინ გაბედავს, შექმნას ცალკე ფრაქცია და დამოუკიდებლად სცადოს პოლიტიკური თამაშის დაწყება, მოცემულობა კი ასეთია: „მივიღეთ მხოლოდ ბიზნესინტერესების ლობირება. ერთი კაცის გარშემო ტრიალებს პოლიტიკა და ყველაფერი და იმ ერთი კაცის ნებართვის გარეშე ვერავინ ვერაფერს გაბედავს.  შარაშენიძის განმარტებით, ბიძინა ივანიშვილი ინდიფერენტული რჩება წვრილმანი პროცესების მიმართ, თუმცა, რეალური პოლიტიკა კვლავ მისი გადაწყვეტილებების მიხედვით იმართება. 
რესპონდენტის განმარტებით, ივანიშვილის კადრები არიან ვახტანგ გომელაური, გიორგი გახარია და გიორგი კვირიკაშვილი და მათ დამოუკიდებლად მოქმედების ეშინიათ. მისივე თქმით, კახა კალაძე გაცილებით თავისუფალია ამ შიშისგან, თუმცა, დამოუკიდებლად თამაშს ისიც გაურბის. 
რაც შეეხება საპრეზიდენტო კანდიდატს, შარაშენიძე ვარაუდობს, რომ ბიძინა ივანიშვილი ამ პოზიციაზე გიორგი კვირიკაშვილს განიხილავს.
ექსპერტის შეფასებით, ქვეყანას ჭირდება ახალი პოლიტიკური ძალა და მოქმედ პრეზიდენტ გიორგი მარგველაშვილს აქვს საამისო პოტენციალი, თუკი ის შეძლებს ნეიტრალური და დასავლეთზე ორიენტირებული პოლიტიკოსების შემოკრებას. 
ლევან ჩაჩუა: „ბიზნესწილებში ნაციონალების ადგილი „ოცნებამ“ დაიკავა“ (ახალი თაობა)

ავტ. მარიამ მჭედლიშვილი

მოძრაობა „ქართული იდეის“ ლიდერი ლევან ჩაჩუა ამბობს, რომ ხელისუფლებაში კლანურ გარჩევებს და გადაჯგუფებებს აქვს ადგილი და ამის დამადასტურებელი მასალები ზარებისა და გზავნილების სახით ტელევიზიითაც გადაიცა. მისივე თქმით, თუ ადრე ბიზნესს სააკაშვილის ხელისუფლება ეჯდა წილში, ახლა ის „ქართულმა ოცნებამ“ ჩაანაცვლა. 
ჩაჩუას დაკვირვებით, საზოგადოებაში საპროტესტო განწყობა აშკარაა და ასევე, არის ახალი პოლიტიკური ძალის გამოჩენის მოთხოვნილებაც, თუმცა, ხალხი ფრთხილად და ყურადღებით უნდა იყოს, რადგან ახალი ძალები, დიდი ალბათობით, გარიგებული იქნებიან ბიძინა ივანიშვილთან და ეროვნული მოტივების ნიღბით სიყალბეს შემოაპარებენ. 
ლელა ჩახვაძე: „სურსათის უვნებლობის სამსახურმა პოლიტიკური ნიშნით გამათავისუფლა“ (ახალი თაობა)

ავტ. გულიკო ბალაძე

სურსათის უვნებლობის სააგენტოდან გათავისუფლებული თანამშრომელი უწყებას პოლიტიკურ დევნაში ადანაშაულებს.  ლეილა ჩახვაძე ამბობს, რომ საარჩევნო კამპანიის პერიოდში ის კუთვნილი შვებულებით სარგებლობდა, თუმცა, ხელმძღვანელობამ მოგვიანებით შვებულება გაცდენილ დღეებად ჩაუთვალა და სამსახურიდან გაათავისუფლა.  ამის მიზეზად ის „პატრიოტთა ალიანსთან“ თანამშრომლობას ასახელებს. 
არასამთავრობო ორგანიზაცია „ახალი თაობა - დემოკრატიული საქართველოსთვის“ იურისტი ნატალია ხოხიაშვილი ამბობს, რომ ჩახვაძე შვებულებას დასვენებისთვის არ იყენებდა, ის ჩართული იყო საარჩევნო კამპანიაში და ამიტომ, მისი ეს მდგომარეობა სამსახურს აუცილებლად უნდა გაეთვალისწინებინა. 
უფლებადამცველი მამუკა ტუსკაძე კი ამბობს, რომ სურსათის უვნებლობის სააგენტოს ჩახვაძის საქმით სურს გადაფაროს დანაშაულებრივი ფაქტები, რომლებშიც მონაწილეობს. ტუსკაძის ინფორმაციით, სააგენტო  600-მდე კვებით დაწესებულებას დღისით ლუქავს, ღამე კი მუშაობის საშუალებას აძლევს. ის დასძენს, რომ აღნიშნული სამსახური სოფლის მეურნეობის სამინისტროსთან ერთად კორუფციის ჭაობშია ჩაფლული. 

